
     Na osnovu člana 18. tačka h) Ustava Kantona Sarajevo ("Službene novine Kantona Sarajevo", br. 1/96, 
2/96, 3/96, 16/97, 14/00, 4/01, 28/04, 6/13 i 31/17), Skupština Kantona Sarajevo, na 46. Radnoj sjednici 
održanoj dana 27.12.2021.godine, utvrdila je 

                                                                                                             NACRT 

 
ZAKONA  

O IZMJENAMA I DOPUNAMA ZAKONA  O POREZU NA PROMET N EKRETNINA I POREZU NA 
NASLIJEĐE I POKLONE 

 
 

Član 1.  
(Izmjena člana 14. stav (2) Zakona) 

U Zakonu o porezu na promet nekretnina i porezu na naslijeđe i poklone („Službene novine Kantona 
Sarajevo“, broj 28/18), u članu 14. stav (2) mijenja se i glasi: 
 „ (2) Porez na promet nekretnina ne plaća se:  

a) u postupku komasacije, arondacije, privatizacije, eksproprijacije i deeksproprijacije ili na osnovu 
ugovora zaključenog umjesto eksproprijacije, arondacije i deeksproprijacije, 

b) kada bivši vlasnik ekspropisane nekretnine ili prodavac u slučaju zaključenja ugovora umjesto 
eksproprijacije, u roku od jedne godine od dana kada je primio naknadu u novcu, kupi zamjensku 
nekretninu, i to do iznosa naknade koja odgovara naknadi za eksproprisanu nekretninu, 

c) kod podjele bračne stečevine u slučaju razvoda braka, 
d) kod razvrgnuća suvlasništva kada suvlasnici stiču posebne dijelove te nekretnine, nezavisno o 

udjelima prije i nakon razvrgnuća suvlasništva, 
e) u slučaju dosjelosti  ili poništenja ugovora  pravosnažnom odlukom suda i  
f) na zemljište oko kuće- okućnica površine do 200 m2.“   

 
Član 2. 

(Izmjena člana 15. Zakona) 
 
Član 15. mijenja se i glasi: 

„Član 15. 
(Oslobađanja određenih kategorija) 

 
Porez na promet nekretnina ne plaća se kada: 

a) kupac koji je član porodice šehida i poginulog borca, ratni vojni invalid i borac koji je u Oružanim 
snagama Republike Bosne i Hercegovine proveo najmanje 24 mjeseca za vrijeme oružane agresije 

na Bosnu i Hercegovinu, svoje stambeno pitanje rješava prvi put kupovinom stana ili kuće sa 
okućnicom površine do 200 m2 , odnosno kupovinom zemljišta do 300 m2  za izgradnju kuće, 

b) Fond Kantona Sarajevo za izgradnju stanova za članove porodica šehida i poginulih boraca, ratne 
vojne invalide, demobilizirane borce i prognane osobe prodaje stanove članovima porodica šehida i 
poginulih boraca, ratnim vojnim invalidima i demobiliziranim borcima, koji svoje stambeno pitanje 
rješavaju prvi put, 

c) Ministarstvo za boračka pitanja Kantona Sarajevo kupuje i dodjeljuje stanove u vlasništvo licima koja 
na isto imaju pravo shodno Zakonu o dopunskim pravima boraca-branitelja Bosne i Hercegovine 
(„Službene novine Kantona Sarajevo“, broj 18/21- Novi prečišćeni tekst),  

d) korisnik lizinga nekretninu stiče od lizing kompanije nakon isteka lizing perioda.“ 
      
 

Član 3. 
( Dopuna Zakona) 

Iza člana 15. dodaje se novi član 15a. koji glasi: 
„Član 15a. 

                              (Olakšica za mlade koji  prvi put rješavaju stambeno pitanje) 
 

(1) Porez na promet nekretnina na plaća državljanin Bosne i Hercegovine do 38 godina starosti, koji 
prvi put rješava svoje stambeno pitanje, koji ima prebivalište na području Kantona najmanje 
godinu dana prije zaključenja ugovora o kupovini stana ili kuće, koji nema niti je imao stan ili 
kuću u svom vlasništvu na teritoriji Bosne i Hercegovine, ukoliko je oženjen/udata njegov bračni 
partner nema stan ili kuću u svom vlasništvu koje čine bračnu stečevinu, ukoliko živi u 
vanbračnoj zajednici  njegov vanbračni partner nema stan ili kuću u svom vlasništvu,  i to za 
površinu do 45 m2 za kupca kao prvog člana domaćinstva, a za svakog narednog člana 
domaćinstva uvećava se za 15 m2, a kojim članovima se smatraju bračni ili vanbračni partner 
kupca i njegova maloljetna djeca.  

(2) Kada se kupovinom stana ili kuće zasniva suvlasništvo na nekretnini pravo na olakšicu pod 
uslovima iz stava (1) ovog člana, pripada svakom suvlasniku srazmjerno njegovom 
suvlasničkom udjelu u nekretnini.“ 

 
Član 4. 

(Dopuna člana 16. Zakona) 
(1) U članu 16. iza tačke d) dodaju se nove tač. e) i f)  koje glase: 
„e) promet nekretnine sa vlasnika obrta ili vlasnika djelatnosti koju obavlja kao samostalnu profesionalnu 
djelatnost u skladu sa važećim propisima i koja je u nadležnom registru upisana kao djelatnost  bez statusa 
pravnog lica (u daljem tekstu: djelatnost),  na obrt ili djelatnost koju obavlja, 
 
 f) promet nekretnine sa obrta ili djelatnosti na vlasnika obrta ili vlasnika djelatnosti u slučaju prestanka 
poslovanja obrta ili djelatnosti, a koji prestanak poslovanja dokazuje pravomoćnim rješenjem o brisanju iz 
registra kod kojeg je izvršen upis, uz prezentiranje uvjerenja poreznih organa da su izmirene sve porezne 
obaveze (direktni i indirektni porezi) za taj obrt ili djelatnost.“ 
 
(2) Dosadašnje tač. e) i f) postaju tač. g) i h). 
 

Član 5. 
(Izmjena člana 21. stav (1) Zakona) 

 
U članu 21. u stavu (1) riječ : „8%“ zamjenjuje se riječju: „5%“. 
 

Član 6. 
(Izmjena člana 22. stav (2)  Zakona) 

U članu 22. u stavu (2) tačka c) mijenja se i glasi: 
„c) djeca, unuci poklonodavca čiji je roditelj dijete poklonodavca umro ili proglašen umrlim, bračni partner, 
vanbračni partner, roditelji poklonodavca i“ 
  

Član 7. 
(Dopuna člana 25. Zakona) 

U članu 25. dodaje se novi stav (2) koji glasi: 
„(2) Notari i sudovi iz stava (1) ovog člana koji provode ostavinske postupke dužni su u rješenju o 
naslijeđivanju utvrditi tačan iznos novčanih sredstava i gotovine koje čine ostavinsku masu.“ 
 

Član 8. 
(Dopuna člana 31. Zakona) 

 
U članu 31. dodaje se novi stav (4) koji glasi: 
„(4) Novčanom kaznom za prekršaj u visini od 3.000 KM do 10.000 KM kaznit će se organizacija platnog 
prometa koja bez dokaza o plaćenom porezu  izvrši isplatu naslijeđenih novčanih potraživanja (član 27.stav 
(4) ovog zakona).“  

Član 9. 
( Postupci koji čekaju pravosnažno rješenje) 

Svi slučajevi, odnosno postupci koji do stupanja na snagu ovog zakona nisu pravosnažno okončani završit 
će se po odredbama propisa koji je bio na snazi u vrijeme pokretanja postupka. 
 

Član 10. 
(Stupanje na snagu) 

Ovaj zakon stupa na snagu osmog  dana od dana objavljivanja u „Službenim novinama Kantona Sarajevo“. 

 
Broj: 01-02-47683 /21                                                                                 PREDSJEDAVAJUĆI 
27.12.2021. godine                                                                         SKUPŠTINE KANTONA  SARAJEVO 
 S A R A J E V O              
            Elvedin Okerić, s.r. 

OBRAZLOŽENJE 
I USTAVNI OSNOV 
Ustavni osnov za donošenje ovog zakona sadržan je u članu 18. tačka h) Ustava Kantona Sarajevo kojim je 
utvrđeno da Skupština Kantona donosi zakone o oporezivanju. 

 
II RAZLOZI ZA DONOŠENJE ZAKONA 

Ministarstvo finansija je zaprimilo inicijative za izmjene i dopune Zakona o porezu na promet nekretnina i 
porezu na naslijeđe i poklone („Službene novine Kantona Sarajevo“, broj 28/18) u (daljnjem tekstu: Zakon) , 
kako slijedi: 

1. Inicijativa Op ćinskog vije ćnika Ilidža Madeško Mirsada , kojom predlaže da se u članu  9. izmjeni 
stava (3) i da glasi: „Član komisije može biti diplomirani ekonomist, diplomirani pravnik ili diplomirani 
inžinjer, s diplomom fakulteta priznatog u Bosni i Hercegovini i najmanje pet godina radnog iskustva 
na poslovima vezanim uz procjenjivanje ekonomske vrijednosti.“ 
Predložena inicijativa u izradi Nacrta zakona nije prihvaćena jer je Općina Trnovo u postupku 
konsultacija na Nacrt zakona iznijela stav da je predložena inicijativa neprihvatljiva jer bi otežala 
postupak imenovanja članova Komisije, a u konačnici otežala i postupak procjene vrijednosti 
nekretnina koji je po svojoj prirodi hitan iz razloga što nema dovoljno stručnjaka koji ispunjavaju 
uvjete radnog iskustva od traženih pet godina na poslovma vezanim uz procjenjivanje ekonomske 
vrijednosti. 
Također, smatraju da i terminološko određivanje pojma „diplomirani“ može izazvati različita 
tumačenja obzirom na drugačije definisanje istih termina u skladu sa bolonjskim sistemom 
studiranja. 
 

2. Inicijativa Zavoda za izgradnju Kantona Sarajevo  da se u članu 14. stav (2) doda nova tačka 
kojom bi se regulisalo oslobađanje od plaćanja poreza „kada bivši vlasnik ekspropisane nekretnine ili 
prodavac u slučaju zaključenja ugovora umjesto eksproprijacije, u roku od jedne godine od dana 
kada je primio naknadu u novcu, kupi zamjensku nekretninu do iznosa naknade koja odgovara 
naknadi za eksproprisanu nekretninu“. 
Predložena inicijativa je u izradi Nacrta zakona prihvaćena.  
 

3. Inicijativa zastupnice Vildane Bešlija   da se u članu 15. kojim su propisana oslobađanja od 
plaćanja poreza  na promet nekretnina iza riječi „bračni drug dodaju riječi „vanbračni partner“ i u 
članu 22. stav (2) kojim je propisano oslobađanje od plaćanja poreza na poklone doda i oslobađanje 
vanbračnog partnera. 
Predložena inicijativa u izradi Nacrta zakona je prihvaćena. 
 

4. Inicijativa zastupnika Vibora Handži ća da se u članu 15. tačka d) riječi 30m2 zamjeni sa riječima 
45 m2, odnosno da se prvi član domačinstva oslobodi od plaćanja poreza za površinu od 45 m2  i da 
se u članu 21. u stavu (1) smanji stopa plaćanja poreza na naslijeđe  sa dosadašnjih 8% na 3%. 
Predložena inicijativa je prihvaćena u dijelu koja se odnosi na površinu nekretnine kod oslobađanja 
kupca od plaćanja poreza, inicijativa kod smanjenja stope poreza na naslijeđe djelimično je 
prihvaćena , te je stopa sa 8%  smanjena na  5%.  
 

5. Inicijativa zastupnika Zvonka Mari ća da se u članu 15. izmjeni tačka d) i da glasi: „Državljanin 
Bosne i Hercegovine koji ima prebivalište na području Kantona, koji nema nekretnine u svom 
vlasništvu, prvi put kupuje stan ili kuću kojom rješava svoje stambeno pitanje i to za površinu do 30 
m2 za prvog člana domaćinstva a za svakog narednog člana domaćinstva uvećava se za 15m2, a 
kojim se smatraju bračni drug i njihova maloljetna djeca“. 
Incijativom je predloženo brisanje starosne granica kupca za oslobađanje od plaćanja poreza na 
promet. 

Predložena inicijativa u izradi Nacrta zakona nije prihva ćena. 
 

6. Prijedlog Ministarstva za bora čka pitanja  da se u članu 15. tačka b) izmjeni i da se  ispravno 
navde naziv Fonda te da glasi „Fond Kantona Sarajevo za izgradnju stanova za članove porodica 
šehida i poginulih boraca, ratne vojne invalide, demobilizirane borce i prognane osobe“ i da se tačka 
c) uskladi sa članom 40. Zakona o  dopunskim pravima boraca-branitelja Bosne i Hercegovine 
(„Službene novine Kantona Sarajevo“, broj 45/12-Prečišćeni tekst, 26/14, 46/17 i 18/19), odnosno 
Novim prečišćenim tekstom Zakona o  dopunskim pravima boraca-branitelja Bosne i Hercegovine 
(„Službene novine Kantona Sarajevo“, broj 18/21), 
Predložena inicijativa u izradi Nacrta zakona je pr ihvaćena. 
 

7. Inicijativa Notarske komore Federacije BiH  da se dopuni član 16. Zakona , te da se porez na 
promet ne plaća u slučaju prestanka poslovanja obrtničke djelatnosti, djelatnosti notara, advokata, 
ordinacije i drugih djelatnosti koju obavlja fizičko lice kao samostalnu profesionalnu djelatnost u 
skladu sa važećim propisima i koji su u nadležnim registrima upisani kao djelatnosti bez statusa 
pravnog lica, a koji prestanak poslovanja dokazuju pravomoćnim rješenjem o brisanju iz registra kod 
kojeg je izvršen upis, uz prezentiranje uvjerenja poreznih organa (direktni i indirektni porezi) da su 
izmirene sve porezne obaveze za tu djelatnost. 
Predložena inicijativa u izradi Nacrta zakona je pr ihvaćena. 
 

8. Inicijativa zastupnika Elvedina Okeri ća da se član 16. dopuni, kojom bi se propisalo  da se prenos 
nepokretne imovine sa obrtnika na obrt i obratno ne oporezuje porezom na promet nekretnina, jer tu 
nema prometa obrt se vezuje za matični broj obrtnika. 
Predložena inicijativa u izradi Nacrta zakona je pr ihvaćena. 
 

9. Inicijativa zastupnika Samira Suljevi ća da se od plaćanja poreza na poklone oslobode i unuci 
poklonodavca čiji je roditelj koji je dijete poklonodavca umro ili proglašen umrlim. 
Predložena inicijativa u izradi Nacrta zakona je pr ihvaćena. 
 

10. Porezna uprava Federacije BiH,   radi lakše primjene Zakona, predlaže da se u Zakonu jasnije 
definiše neoporezivanje prenosa nekretnina kod podjele bračne stečevine u slučaju razvoda braka i 
kod razvrgnuča suvlasništva kada suvlasnici stiču posebne dijelove tih nekretnina u vlasništvo, 
nezavisno o udjelima prije i nakon razvrgnuča suvlasništva. 
Prijedlozi Porezne uprave FBiH u izradi Nacrta zako na su prihva ćeni. 

Kako je porez na promet nekretnina i porez na naslijeđe i poklone prihod jedinica lokalne samouprave u 
Kantonu Sarajevo Ministarstvo finansija je prilikom izrade Nacrta zakona o izmjenama i dopunama 
Zakona o porezu na promet nekretnina i porezu na naslijeđe i poklone, a u skladu sa Zakonom o 
principima lokalne samouprave u Federaciji BiH („Službene novine Federacije BiH“, br. 49/06 i 51/09) 
provelo konsultacije sa Savezom općina i gradova Federacije BiH. 
 Radi lakše primjene Zakona na konsultacije je pozvana i Porezna uprava Federacije. 
 
Općina Trnovo je predložila da se u članu 15a. precizira pojam nekretnine te da se umjesto termina 
„nekretnina“ upotrijebi  termin „stan ili kuća“. 
Porezna uprava Federacije BiH je predložila da se izmjena člana 15. tačka d) Zakona reguliše kao 
poseban član15a., te da se istim reguliše i oslobađanje mladih kada stan ili kuću  kupuju u suvlasništvo. 
Institucija Ombudsmena BiH je Skupštini KS dostavil a  preporuku da se  po pritužbi Ć.Dž. izmjeni 
član 15. tačka d) Zakona o porezu na promet nekretnina i porezu  na naslije đe i poklone  kojim se 
propisuje osloba đanje od pla ćanja poreza na promet nekretnina za mlade do 38 god ina starosti. 

Institucija Ombudsmena BiH navodi da se radi o disk riminaciji u odnosu na starosnu dob te se 
time krše odredbe Evropske konvencije za za zaštitu  ljudskih prava  kao i doma ćeg 
zakonodavstva  koji zabranjuju diskriminaciju temen jem dobi.  

 
III OBRAZLOŽENJE POJEDINIH ODREDBI 

Članom 1. propisuje se izmjena člana 14. stav (2) Zakona 

Članom 2. propisuje se izmjena člana 15. Zakona 

Članom 3. propisuje se dopuna Zakona novim članom 15a. 

Članom 4. propisuje se dopuna  člana 16. Zakona 

Članom 5. propisuje se izmjena člana 21. stav (1) Zakona  

Članom 6. propisuje se izmjena člana 22. stav (2) Zakona  

Članom 7. propisuje se dopuna člana 25. Zakona 

Članom 8. propisuje se dopuna člana 31. Zakona 
Članom 9. propisano je da svi slučajevi, odnosno postupci koji do stupanja na snagu ovog zakona nisu 
pravosnažno okončani završit će se po odredbama propisa koji je bio na snazi u vrijeme pokretanja 
postupka. 

Članom 10. propisuje se stupanje na snagu zakona 

 

FINANSIJSKA SREDSTVA 

Za provođenje ovog zakona nisu potrebna dodatna finansijska sredstva iz Budžeta Kantona Sarajevo. 
 










